
07-07-2026         UKA 2026/XX 

____________________________ 

UKA2026/XX 1  

IAIUN Suliap nr. 2024-12480 

Uunga siunnersuut: 

 

Umiarsualiviit pillugit Inatsisartut inatsisaata allanngortinneqarnera pillugu 

Inatsisartut inatsisaat  

(Sunngiffimmi umiarsualivinnut torersaarnissamut maleruagassat, suliffeqarfiit ilusaannik 

allanngortitsineq, akigititanik allanngortitsineq, piffissamut killiliinerup atorunnaarnera 

aamma utertitsisinnaatitaaneq, akiliutit il.il.) 

 

§ 1 

 

Umiarsualiviit pillugit Inatsisartut inatsisaanni nr. 9, 3. juni 2015-imeersumi makkua 

allanngortinneqarput:  

 

1. Inatsisartut inatsisaanni allanngortinneqarpoq ”umiarsualivinnik ingerlatseqatigiiffik” 

uunga ”suliffeqarfik”, ”umiarsualivinnik ingerlatseqatigiiffimmi” uunga ”suliffeqarfimmi”, 

”umiarsualivinnik ingerlatseqatigiiffiup” uunga ” suliffeqarfiup” aamma ”umiarsualivinnik 

ingerlatseqatigiiffiit” uunga ”suliffeqarfiit”. 

 

2. § 3 imm. 2-mi oqaaseqatigiit aappaattut nutaatut ilanngunneqarpoq: 

”  Taamaattoq umiarsualivik pingaarnertigut sunngiffimmi siunertanut atorneqartoq, usinut, 

inunnut imaluunniit aalisakkanik tulaassanut tunngasumik inuussutissarsiortunik 

sullissinermut atatillugu pisuni qaqutigoortuni sivikitsunilu, tikinnerit taamaattut allatigut 

pingaaruteqanngilluinnartutut isikkoqarpata, umiarsualiviup atorneqarnera § 1-imi 

pineqartunut ilaasutut isigineqarneranik malitseqanngitsumik, taliffigineqarsinnaavoq.” 

 

3. § 3-mi imm. 2-p kingorna imm. nutaat ilanngunneqarput: 

”  Imm. 3.  Naalakkersuisut umiarsualivinnut nunami atortulersuutitalimmi, sunngiffimmi 

siunertanut atorneqartunut, torersaarnissamut maleruagassanik aalajangersaasinnaapput. § 23 

aamma § 27 taamaaqataanik atuupput. 

  Imm. 4.  Naalakkersuisut torersaarnissamut malittarisassat pillugit maleruagassanik 

aalajangersaasinnaapput, ilanngullugu umiarsualivinnut ataasiakkaanut imaluunniit arlalinnut 

torersaarnissamut malittarisassanik suliaqarnissamut peqqusisarneq pillugu.” 

 

4. § 5, imm. 1 imatut oqaasertalerneqarpoq: 

”  § 5.  Umiarsualivinnik nunami atortulersuutitalinnik sanaartortoqarnissaa, 

allilerisoqarnissaa, allanngortiterisoqarnissaa aamma atuinermik ingerlatsinermillu 

allanngortitsisoqarnissaa Naalakkersuisut akuersissutigisinnaavaat, takuuk § 1. 

Akuersissummik qinnuteqaammut uuttortaanissaq aammalu nunap assinganik ilanngussamik 

aalajangersimasunik uuttuutilimmik suliaqarnissaq piumasaqaatigineqarsinnaapput.” 

5. § 6 imatut oqaasertalerneqarpoq: 

”  § 6.  § 5, imm. 1 tunngavigalugu akuersissut suliffeqarfinnut Kalaallit Nunaanni 

akileraarutitigut angerlarsimaffeqartunut tunniunneqarsinnaavoq.” 

 

6. § 7, imm. 2-3 atorunnaarsinneqarpoq. 

 

7. § 10, imm. 1, imatut oqaasertalerneqarpoq:  

”  § 10.  § 5, imm. 1 malillugu akuersissummik qinnuteqaatip nalilersorneqarnerani Kalaallit 

Nunaata naalagaaffeqatigiinnerup iluani suleqatigiinnerup, inuiaat akornanni suleqatigiinnerit 

pisussaaffiillu mianerineqarnerat, pinngortitap avatangiisillu mianerineqarnerat kiisalu 

pingaarnertigut aningaasaqarnikkut nunalu tamakkerlugu pilersaarusiornermi soqutigisat 

isumagineqarnerat, Naalakkersuisut pingaartissavaat.” 

 

8. § 11 atorunnaarsinneqarpoq.  

 

9. § 12 kingorna ilanngunneqarpoq:  

”  § 12 a. Upalungaarsimanermi inissisimalluni allatigullu immikkut ittumik inissisimalluni 

pisoqartillugu, upalungaarsimasut sulinerisa umiarsualiviup atornissaa pisariaqalersippagu, 

umiarsualiviit § 5, imm. 1 imaluunniit 2 malillugit akuersissummik peqartut Naalakkersuisut 

atorsinnaavaat.”  

 

10. § 14 kingorna ilanngunneqarpoq: 

”  § 14 a.  Umiarsuaq sunaluunniit § 5, imm. 1-2 malillugu akuersissummi pineqartunut 

ilaasoq umiarsualivimmut tikittoq imaluunniit taleqqasoq, sillimmasiisimassaaq imaluunniit 

ajoqusernernut illuatungiusup pigisaannik ajoqusiinermi taarsiinissamut akisussaaffimminut 

qularnaveeqqusiisimassalluni.  

  Imm. 2.  Umiarsuup akisussaasuunerminut sillimmasiisimaneq imaluunniit 

qularnaveeqqusiisimaneq atuuttoq isumannaatsorlu uppernarsanngippagu, § 5, imm. 1-2 

malillugu akuersissummik pigisaqartoq taliffissamik innersuussiumanngissinnaavoq aammalu 

umiarsuaq umiarsualivimmiit qimaguteqqusinnaallugu. 

  Imm. 3.  Naalakkersuisut imm. 1-imi taaneqartutut sillimmasiinissaq 

qularnaveeqqusiinissarlu pillugit maleruagassanik erseqqinnerusunik 

aalajangersaasinnaapput, ilanngullugu sillimmasiissutip imaluunniit qularnaveeqqusiissutip 

akuerineqarsinnaanissaanut sillimmasiinerup sillimmasiisullu piumasaqaatit suut 

naammassisimasussaanerai.” 

 

11. § 16, imm. 3-6 imatut oqaasertalerneqarput: 

”  Imm. 3.  Suliffeqarfinnut Namminersorlutik Oqartussanit tamakkiisumik 

ilaannaasumilluunniit pigineqartunut akigititat akigititanullu tunngaviusut kiisalu taakkunani 

allannguutit Naalakkersuisunit akuerineqartassapput. Akigititat akigititanullu tunngaviusut 

allanngortinneqassasut Naalakkersuisut piumasaqaatigisinnaavaat.  

  Imm. 4.  Akigititanik aamma akigititanut tunngaviusunik akuersissuteqarnermut imaluunniit 

allanngortitsinermut atatillugu paasissutissat Naalakkersuisut pisariaqartutut isigisai tamaasa 

sukkulluunniit Naalakkersuisunut tunniunnissaannut suliffeqarfiit Namminersorlutik 

Oqartussanit tamakkiisumik ilaannaasumilluunniit pigineqartut pisussaaffeqarput.  

  Imm. 5.  Suliffeqarfiit Namminersorlutik Oqartussanit tamakkiisumik ilaannaasumilluunniit 

pigineqartut suliaminnut § 5, imm. 1-imi pineqartunut ilaasunut immikkut 

naatsorsuusiortassasut Naalakkersuisut aalajangersinnaavaat.  

  Imm. 6. Naalakkersuisut imm. 4 malillugu paasissutissanik tunniussinissaq pillugu 

maleruagassanik aalajangersaasinnaapput, ilanngullugu paasissutissat aalajangersimasumik 

akulikissusilimmik tunniunneqartarnissaat imaluunniit ilusiliussassamut piumasaqaatit 

aalajangersimasut naammassisimanissaat pillugu maleruagassat. Naalakkersuisut aammattaaq 

imm. 5 malillugu naatsorsuutinik saqqummiussinissaq pillugu maleruagassanik 

aalajangersaasinnaapput. ” 

 

12. Kapitali 4-mi § 19 kingorna ilanngunneqarpoq: 

”  § 19 a. § 5, imm. 1-2 malillugit akuersissummik pigisaqartoq, umiarsuarnik The 

International Ship and Port Facility Security Code (ISPS) malillugu akuersissummik 

allagartaqartunik tigusisoq nammineerluni ISPS-imi akuersissummik allagartalimmik 

umiarsualiveqarfeqassaaq. 

  Imm. 2.  § 5, imm. 1-2 malillugit akuersissummik peqartoq ISPS-imi akuersissummik 

allagartalerneqarnissaa qinnuteqaat malillugu Naalakkersuisut akuerisinnaavaat. 

Qinnuteqartup uppernarsaatit pisariaqartut suliarissavai, ilanngullugit mianernassutsinut 

nalilersuineq aamma isumannaallisaanermut pilersaarut imaluunniit isumannaallisaanermut 

aaqqissuussineq. Mianernassutsinut nalilersuinerup aamma isumannaallisaanermut 

pilersaarutip imaluunniit isumannaallisaanermut aaqqissuussinerup ISPS-imi piumasaqaatit 

naammassisimassavai.  

  Imm. 3.  § 5, imm. 1-2 malillugit akuersissummik peqartoq, ISPS-imi akuersissummik 

allagartalerneqarnissamik kissaateqartoq, siullermeersumik ISPS-imi akuersissummik 

allagartalerneqarnissamik qinnuteqaatip suliarineqarneranut ataasiartumik akiliummik kiisalu 

ISPS-imi akuersissummik allagartaqarnerup nutarterneqarnissaanik qinnuteqaatip 

suliarineqarneranut ukiumoortumik akiliummik akiliissaaq. Akiliut Inatsisartut aningaasanut 

inatsisaanni aalajangersarneqassaaq.  

 

  § 19 b.  § 5, imm. 1-2 malillugit akuersissummik pigisaqartoq ISPS-imi akuersissummik 

allagartamik qinnuteqaammik nassiussissasoq pillugu piffissaq killilerlugu peqqusillutik 

Naalakkersuisut nalunaaruteqarsinnaapput, takuuk 19a.”  

 

13. § 20-mi ilanngunneqarput: 

”  Imm. 2.  Umiarsuaq sunaluunniit Namminersorlutik Oqartussat umiarsualiviannut tikittoq 

imaluunniit talinngasoq, illuatungiusup pigisaannut ajoqusiinernut taarsiinissamik 

akisussaaffeqarnerminut sillimmasiisimassaaq imaluunniit allatut 

qularnaveeqqusiisimassalluni. Umiarsuup akisussaasuunerminut sillimmasiisimaneq 

imaluunniit qularnaveeqqusiisimaneq atuuttoq isumannaatsorlu uppernarsanngippagu, 

umiarsualivimmut oqartussaq taliffissamik innersuussiumanngissinnaavoq aammalu 

umiarsuaq umiarsualivimmiit qimaguteqqusinnaallugu. 

  Imm. 3.  Naalakkersuisut imm. 1-imi taaneqartutut sillimmasiinissaq 

qularnaveeqqusiinissarlu pillugit maleruagassanik erseqqinnerusunik 

aalajangersaasinnaapput, ilanngullugu sillimmasiissutip imaluunniit qularnaveeqqusiissutip 

akuerineqarsinnaanissaanut sillimmasiinerup sillimmasiisullu piumasaqaatit suut 

naammassisimasussaanerai.” 

 

14. § 29 imatut oqaasertalerneqarpoq: 

”  § 29.  § 13, imm. 1-2-mik, § 16, imm. 3-mik, § 19 a, imm. 1-imik, § 20, imm. 2-mik, 

imaluunniit § 24, imm. 1-imik unioqqutitsisoq Kalaallit Nunaanni pinerluttulerinermik 

inatsimmi maleruagassat malillugit pillaammik akiliisussanngorlugu, pisinnaatitaaffimminik 

annaasaqartussanngorlugu pigisanillu arsaarneqartussanngorlugu 

pineqaatissinneqarsinnaavoq.” 

 

15. § 30, imm. 1 imatut oqaasertalerneqarpoq: 

”  § 30.  Malittarisassanik § 1, imm. 2, § 3, imm. 3, § 9, imm. 3, § 12, imm. 2, § 14 a, imm. 3, 

§ 16, imm. 5-6, §§ 17-18, § 20, imm. 3, § 22, imm. 4, aamma § 23, imm. 1-2 naapertorlugit 

aalajangersarneqartunik unioqqutitsinermut Kalaallit Nunaanni pinerluttulerinermik 

inatsimmi maleruagassat malillugit pillaammik akiliisussanngortitsinertut, 

pisinnaatitaaffimmik annaasaqartussanngornertut pigisanillu arsaarneqartussanngornertut 

ittumik pineqaatissiinissamut aalajangersaasoqarsinnaavoq.” 

 

§ 2 

 

Inatsisartut inatsisaat ulloq 1. januar 2027 atuutilerpoq. 

  Imm. 2.  Umiarsualivinnut nunami atortulersuutitalinnut akuersissutit atuuttut § 5, imm. 1 

naapertorlugu kisermaassisussaatitaaffittut akuerineqartut, allannguuteqartinnagit 

ingerlateqqinneqarput. § 5, imm. 1 naapertorlugu kisermaassisussaatitaanermut atuuttumut 

akerliusumik akuersissummik tunniussisoqarsinnaanngilaq. 

  Imm. 3.  § 1, nr. 10 naapertorlugu qinnuteqaatip suliarineqarneranut ataasiartumik 

akiliummut akiliinissaq, ISPS-imi akuersissummik allagartalerneqarnissaq pillugu 

qinnuteqaatinut ingerlasunut aammalu ulloq 1. januar 2027 sioqqullugu inaarutaasumik 

aalajangiiffigineqarsimanngitsunut, atuuppoq. 

  

 


